閩南語演說稿(1/8比賽)                                   音檔於寒假前上傳校網，也會傳給國文老師
隨時做環保               吳怡欣
「啊!糞埽(pùn-sò)車咧欲來啊!今仔日有資源回收車哦!大家跤手卡猛咧，共糞埽(pùn-sò)趕緊提出來門跤口!」逐擺糞掃(pùn-sò)車的音樂若霆(tân)規家伙仔袂輸咧打火，就驚糞埽(pùn-sò)車去乎駛去。

自從了解環保的重要，政府鼓勵咱做資源回收，簿仔紙、塑膠罐仔、鋁（a33 lu55 mih3）、鐵罐仔、玻璃矸仔……，只要是會當擱利用的物件，一項都袂使落勾去。按呢會當乎糞埽(pùn-sò)減量，減輕地球的負擔。
除了資源回收，擱卡重要的是減少塑膠的使用。逐擺我和阿母去菜市仔，阿母就吩咐我，愛紮大跤的環保袋仔，共所買的物件，直接囥(khǹg)入去，按呢就減用幾若个塑膠袋仔呢。出門家己紮(tsah)碗箸，食著嘛卡安心。買飲料的時陣，紮(tsah)環保杯仔去貯(té)，毋但會打折，擱會當救地球，真正是「一兼二顧，摸蜆仔兼洗褲」！雖然遮的做法有淡薄仔麻煩，猶毋過想到對咱的環境有一寡仔貢獻，我就感覺誠有價值。

「阿妹仔，冊桌仔的電火沒記得切乎化呢！」「阿母，灶跤的電鍋，我幫妳共插頭拔(pue̍h)落來哦!」阮兜就是按呢，你管我，我管你，規家伙仔「互相漏氣，求進步」，沓沓仔(ta̍uh-ta̍uh-á)養成「切電源」「拔(pue̍h)插頭」的好習慣。
欲去街仔頂買物件，若佇附近，阿爸就講：「用行的若散步嘛不 
禾黑(bái)！」若卡遠一屑仔(tsi̍t-sut-á)，阿母就講：「騎跤踏車若運動嘛誠好啊！」街仔路滿四界的摩托車（oo33 too55 bai51）、汽車（hai51 ia11），雖然真方便，猶毋過對煙筒管衝(tshìng)出來的煙，實在誠無環保。
俗語講：「牛愛貫(kǹg )鼻，人愛教示」現此時，大家攏已經知影，欲救地球，環保真重要，嘛知影做環保的方法有百百種。我，只不過是一个國中生，我所會當做的，就是佇逐工的生活中，對小小的動作沓沓仔(ta̍uh-ta̍uh-á)做起，擱招我的親情(tshin-tsiânn)五十、厝邊頭尾、同學佮朋友，和我逗陣「隨時做環保」。
只要堅持落去，我相信：咱一定會當留乎序細(sī-sè)囝孫一个清氣、無汙染的地球。
